Медициналық көмек көрсету кезінде АИТВ инфекциясының алдын алу жұмыстары.


Адамның иммун тапшылығы вирусы – адамның иммундық жүйесін зақымдайтын созылмалы инфекциялық ауру. Бұл вирус ағзаға енгеннен кейін иммундық жасушаларды бұзып, организмнің түрлі инфекцияларға қарсы тұру қабілетін төмендетеді. 
Адамның иммун тапшылығы вирусы - инфекциясының таралуының алдын алу денсаулық сақтау жүйесінің маңызды міндеттерінің бірі болып табылады. Адамның иммун тапшылығы вирусы инфекциясы негізінен қан арқылы, жыныстық қатынас кезінде және анадан балаға беріледі. Сонымен қатар медициналық көмек көрсету барысында да жұқтыру қаупі болуы мүмкін. Осыған байланысты медициналық ұйымдарда санитарлық ‑ эпидемиологиялық талаптарды сақтау және алдын алу шараларын жүргізу аса маңызды. 
Медициналық мекемелерде адамның иммун тапшылығы вирусы инфекциясының жұғу қаупі бірнеше жағдайларда пайда болуы мүмкін. Ең алдымен, бұл қанмен немесе басқа биологиялық сұйықтықтармен жанасу кезінде байқалады. Медицина қызметкерлері үшін ең қауіпті жағдайлардың бірі – инемен немесе өткір медициналық құралдармен жарақат алу. Мұндай жағдайлар көбінесе инъекция жасау, қан алу немесе хирургиялық процедуралар кезінде орын алады. Егер қолданылған ине немесе құрал адамның иммун тапшылығы вирусы инфекциясы жұқтырған адамның қанымен ластанған болса, инфекцияның берілу қаупі артады. Сонымен қатар медициналық құралдардың жеткілікті деңгейде стерилизацияланбауы да инфекцияның таралуына себеп болуы мүмкін. Сондықтан барлық медициналық құралдар белгіленген санитарлық-эпидемиологиялық талаптарға сәйкес өңделуі тиіс. Тағы бір маңызды қауіп – донорлық қан құю немесе мүшелерді трансплантациялау кезінде қауіпсіздік талаптарының сақталмауы. Қазіргі таңда донорлық қан міндетті түрде зертханалық тексерулерден өтеді, бұл инфекцияның таралу қаупін айтарлықтай төмендетеді.
Медициналық ұйымдарда адамның иммун тапшылығы вирусы инфекциясының алдын алу үшін арнайы эпидемиологиялық және санитарлық шаралар жүргізіледі. Бұл шаралар инфекцияның таралу қаупін азайтуға бағытталған:
1. Универсалды сақтық шаралары.
Адамның иммун тапшылығы вирусы инфекциясының алдын алудағы негізгі қағидалардың бірі – универсалды сақтық шараларын сақтау. Бұл қағида бойынша барлық пациенттердің қаны мен биологиялық сұйықтықтары шартты түрде жұқпалы деп қарастырылады. Сондықтан медициналық қызметкерлер әрбір процедураны орындау кезінде қауіпсіздік талаптарын сақтауы тиіс.
2. Жеке қорғаныс құралдарын қолдану.
         Медициналық қызметкерлер инфекциядан қорғану үшін арнайы жеке қорғаныс құралдарын қолдануы қажет. Оларға мыналар жатады:
•    медициналық қолғаптар
•    қорғаныш маскалар
•    халаттар
•    қорғаныш көзілдіріктер
•    бетқалқандар
Бұл құралдар медицина қызметкерлерін қанмен немесе биологиялық сұйықтықтармен тікелей жанасудан қорғайды.
3. Медициналық құралдарды дезинфекциялау және стерилизациялау.
         Медициналық құралдарды дұрыс өңдеу инфекцияның алдын алуда маңызды рөл атқарады. Қайта қолданылатын құралдар міндетті түрде бірнеше кезеңнен өтеді:
1.  Дезинфекция
2.  Алдын ала тазалау
3.  Стерилизация
         Бұл процестер барлық микроорганизмдерді жоюға бағытталған және инфекцияның таралуына жол бермейді.
4. Қауіпсіз инъекциялық тәжірибе.
         Инъекция жасау кезінде қауіпсіздік талаптарын сақтау өте маңызды. Қазіргі уақытта медицинада бір рет қолданылатын шприцтер мен инелер пайдаланылады. Қолданылған құралдарды қайта қолдануға қатаң тыйым салынады.
Пайдаланылған өткір құралдар арнайы қауіпсіз контейнерлерге жиналып, медициналық қалдықтарды жою талаптарына сәйкес утилизацияланады.
5. Апаттық жағдайларда жүргізілетін шаралар.
         Медицина қызметкері ине жарақатын алған немесе қанмен байланысқан жағдайда дереу алғашқы көмек көрсету қажет. Мұндай жағдайда келесі әрекеттер орындалады:
•  Төтенше жағдайлар кезінде қолданыстағы нормативтік құқықтық актілерде көзделген шараларды дереу орындау.
•   Оқиға туралы жауапты тұлғаға хабарлау.
•  Жағдайдың мән-жайын шұғыл түрде анықтап және оны ұйымның апаттық жағдайлар журналына жазу.
         •   Жәбірленушіні және инфекцияға күдікті адамды (егер қауіп белгісіз адамнан болса, тек жәбірленушіні) адамның иммун тапшылық вирусы инфекциясына жедел тестілеумен тексеріп  және  ИФА әдісімен тексеруге қан сынамаларын алып, оны  ЖИТС орталығына жеткізуді ұйымдастыру.
•  ЖИТС орталығының мамандарына және ұйымыңыздың басшысына  апаттық жағдай бойынша, қабылданған шаралар туралы жедел хабарлау. 
6. Медициналық қызметкерлерді оқыту.
Медицина қызметкерлерін адамның иммун тапшылығы вирусы инфекциясының алдын алу бойынша тұрақты түрде оқыту маңызды. Бұл оқыту барысында қауіпсіздік ережелері, апаттық жағдайларда әрекет ету алгоритмдері және санитарлық талаптар түсіндіріледі.
Оқыту медициналық қызметкерлердің кәсіби қауіпсіздігін арттыруға және инфекцияның таралуының алдын алуға көмектеседі.
Адам иммун тапшылық вирусы инфекциясының алдын алу – медициналық көмек көрсету жүйесіндегі маңызды бағыттардың бірі. Медициналық ұйымдарда қауіпсіздік талаптарын сақтау, санитарлық-эпидемиологиялық нормаларды орындау және медициналық қызметкерлердің жауапкершілігі инфекцияның таралу қаупін төмендетеді.
Қазіргі таңда Маңғыстау облысы бойынша медициналық қызметкерлер арасында медициналық манипуляциялармен байланысты адам иммун тапшылығы вирусы инфекция жағдайлары тіркелмеген.
Адам иммун тапшылық вирусы инфекциясының алдын алу орталығының жұмыс уақыты  дүйсенбі- жұма күндері, сағат 830 -  1642  аралығы, түскі үзіліс 1300  -14 00.
Тиімді ұйымдастырылған алдын алу шаралары медицина қызметкерлері мен пациенттердің қауіпсіздігін қамтамасыз етіп, қоғамдық денсаулықты қорғауға үлкен үлес қосады. Сондықтан медициналық мекемелерде инфекциялық қауіпсіздікті сақтау әрбір медицина қызметкерінің негізгі міндеттерінің бірі болып табылады.

